
Y Crynodeb Gweithredol
Mae datganiad cenhadaeth sefydliadol Prifysgol Cymru, Bangor yn ein rhwymo wrth ddatblygiad deallusol a phersonol ein staff a’n myfyrwyr. Mae dwy fenter yn y Strategaeth Addysgu a Dysgu a gyflwynwn yn awr i chi yn ymwneud yn benodol â’r ymrwymiad hwn. Rydym yn gwella’r broses o ddatblygiad personol ar gyfer myfyrwyr trwy gyflwyno rhaglen datblygiad personol, gan ddefnyddio platfform Profile. Defnyddir fersiwn arbrofol o Lefel 1 mewn pedair adran, ac mae lefelau eraill ar y gweill yn ystod 2004-05.  Wrth inni adfyfyrio ar ddatblygiad staff, cawsom fod angen inni gefnogi ein hacademyddion yng nghanol eu gyrfa ar raddfa ehangach nag y buom yn gwneud. Rhoddir sylw i’r mater hwn mewn cyfres o ddigwyddiadau sydd i’w cynnal yn 1004-5 ac wedyn. Dal yn gryf y mae ein hymrwymiadau i ddatblygiad staff wrth iddynt ymuno â ni.
Mae’r datganiad cenhadaeth yn rhoi ymrwymiad clir wrth ragoriaeth mewn addysgu. Mae PCB wrthi’n gweithredu llawer o newidiadau yn ei strwythurau rheolaethol. Yn lle trefn bwyllgorau a oedd yn gymhleth ac weithiau’n anymarferol, rydym wedi creu strwythur llawer teneuach. Tua diwedd 2004-05, bydd Byrddau’r Cyfadrannau a swyddi Deoniaid ac Is-Ddeoniaid yn dirwyn i ben.  Sefydlwyd swydd DI-G newydd (Addysgu a Dysgu) ac mae  Grŵp Tasg Addysgu a Dysgu wedi’i sefydlu. Hyrwyddo addysgu a dysgu o ansawdd uchel yw prif gylch gorchwyl deiliad y swydd a’r grŵp tasg, fel ei gilydd. Rydym wedi ymrwymo o hyd wrth y rhan fwyaf o’n dulliau gweithredu presennol ar gyfer Sicrhau Ansawdd sydd, yn ôl ein tyb, wedi’n gwasanaethu’n dda, ac rydym yn cymryd llawer o ofal wrth ddiogelu SA yn ystod y flwyddyn hon o drawsnewid.   Rydym yn parhau i arloesi, er enghraifft, wrth sefydlu panel o arbenigwyr SA er mwyn defnyddio i’r eithaf y profiad a’r wybodaeth sydd wedi casglu o fewn y sefydliad. 

Parhau y mae ymrwymiad PCB i arloesi wrth ddarparu cyrsiau, ac at y diben hwn, rydym yn gwneud cryn ddefnydd o dechnoleg e-ddysgu, yn bennaf trwy weithredu Amgylchedd Dysgu Rhithwir Blackboard ar draws y sefydliad. Mae’r strategaeth bresennol yn ehangu cefnogaeth a hyfforddiant ar gyfer y ddarpariaeth honno, ac yn gam sylweddol tuag at Amgylchedd Dysgu Rheoledig ar draws y sefydliad.
Mae’r strategaeth hefyd yn nodi fod safle cyflogadwyedd myfyrwyr wedi’i ail-bennu, o fewn y ddarpariaeth ganolog a hefyd mewn adrannau academaidd.
Y DI-G (Addysgu a Dysgu) a’r Grŵp Tasg Addysgu a Dysgu sy’n bennaf gyfrifol am fonitro a gwerthuso addysgu a dysgu. Mae’r dulliau wedi’u nodi yn y Cynllun Gweithredu.

Cenhadaeth y Sefydliad a Chynllunio
Mae’r Brifysgol wedi adeiladu ar strategaethau blaenorol ar gyfer addysgu a dysgu, ac yn parhau i ddangos ei hymrwymiad clir wrth addysgu a dysgu trwy ei Datganiad Cenhadaeth sefydliadol:
“Cynyddu a lledaenu gwybodaeth trwy ymchwil, ysgolheictod a dysgu o’r radd flaenaf; hybu datblygiad deallusol a phersonol ei staff a’i myfyrwyr; a chyfuno ei swyddogaeth yn y gymuned academaidd ryngwladol gydag ymrwymiad i hybu iaith, diwylliant, iechyd ac economi Cymru, mewn partneriaeth â’r gymuned leol.”
I wireddu hyn, mae gan y Sefydliad, o fewn Cynllun Strategol y Brifysgol, nifer o amcanion strategol y mae’n bwriadu eu hyrwyddo, yn uniongyrchol trwy’r Strategaeth Addysgu a Dysgu, ac yn anuniongyrchol trwy Gynlluniau a Strategaethau ategol eraill o fewn y sefydliad. O fewn y Cynllun Strategol, dyma amcanion y Brifysgol o ran addysgu a dysgu:
· Datblygu ymhellach ar y drefn sicrhau a gwella ansawdd, er sicrhau ei bod yn darparu addysg o’r ansawdd uchaf, i’w gwella trwy gysylltiadau cryf ag ymchwil.
· Defnyddio dulliau addysgu arloesol, ar draws yr holl ddisgyblaethau, a defnyddio technoleg i’r eithaf i drefnu bod cyrsiau yn cael eu darparu, ac i wella’r profiad dysgu a’r rhyngwyneb i fyfyrwyr.
· Parhau i recriwtio myfyrwyr preswyl o’r DU a thramor, a myfyrwyr o’r ardal leol, yn ogystal â darparu deunydd ‘o bell’ i fyfyrwyr ar draws y byd.
· Datblygu cyrsiau penodol mewn ymateb i anghenion myfyrwyr a chyfleoedd rhanbarthol a chenedlaethol, mewn cyd-destun rhyngwladol, ar arolygu’n gyson ei bortffolio o ddarpariaeth addysgol mewn ymateb i’r cyfleoedd hyn.
Trwy’r Strategaeth Addysgu a Dysgu hon y mae’r ffordd ymlaen o ran datblygu a gweithredu’r amcanion hyn (sydd, eu hunain, i’w diwygio yn ystod y flwyddyn hon). Felly, ochr yn ochr â Chynllun Strategol y Brifysgol, ceir dau brif amcan yn y Strategaeth Addysgu a Dysgu:
1) Bydd y Brifysgol yn cyflawni, cynnal a datblygu’r safonau uchaf trwy wella addysgu’n gyson.  Bydd athrawon yn ceisio ateb anghenion myfyrwyr trwy’r cyfleoedd a gynigir gan ddatblygiadau yn y ddealltwriaeth o’r prosesau addysgu a dysgu, ymarfer proffesiynol adfyfyriol, ymchwil a chyfathrebu.
2) Bydd dysgu yn y Brifysgol yn rhoi’r wybodaeth, y medrau a’r ddealltwriaeth sy’n angenrheidiol i fyfyrwyr, fel y gallant gyfrannu at ddatblygiad yn y maes o’u dewis a gwireddu eu posibiliadau yn y gymuned, y gweithle a’r economi, a pharhau i ddatblygu eu medrau personol a phroffesiynol trwy gydol eu hoes.
Datblygir y rhain trwy’r gweithgareddau a’r amcanion penodol a geir o fewn y Strategaeth hon, a rheolir hwy trwy strwythurau rheoli newydd y Brifysgol. Fel yr eglurwyd yn fanylach yn Adran 7, mae’r Brifysgol wrthi ar hyn o bryd yn cael ei had-drefnu’n sylweddol yng nghyswllt ei threfnau rheoli. 
Yn ôl y drefn gynllunio wreiddiol ar gyfer y Strategaeth hon, byddai  grŵp ymgynghorol yn arolygu’r Strategaeth bresennol a’r meysydd sydd i’w datblygu. Trwy hynny, cafwyd mwy o gyfraniad oddi wrth staff allweddol yn y Brifysgol, o fewn adrannau academaidd a gwasanaethau canolog fel ei gilydd, sydd â phrofiad mewn datblygu a rheoli addysgu a dysgu, a’u rhoi ar waith ar lefel adrannol a sefydliadol, fel ei gilydd.  Yna, drafftiwyd y Strategaeth yn wyneb y trafodaethau hyn, a chan gyfeirio at strategaethau a chynlluniau cyfredol eraill o fewn y Brifysgol, gyda mwy o ymgynghori â budd-ddeiliaid, yn cynnwys aelodau o’r Gofrestrfa Academaidd. Yna, bu’r Grŵp Tasg Addysgu a Dysgu
 a oedd newydd ei sefydlu yn ystyried drafft cyntaf y Strategaeth, cyn ei anfon at y Senedd, ac yna’r Pwyllgor Gweithredol newydd, yr holl Ddirprwy Is-Gangellorion, y Cofrestrydd a’r Cyfarwyddwr Cyllid) ar gyfer adborth ac i’w gymeradwyo. Roedd cyfnod olaf y broses yn gyfle, trwy’r Bwrdd Penaethiaid newydd (Adrannau Academaidd) i’r holl Adrannau ac Ysgolion drafod y Strategaeth. Mae adborth o’r holl gyfnodau hyn wedi cyfrannu at y Strategaeth newydd. Trwy gydol y broses, mae Cofrestrfa’r Brifysgol yn cyfrannu, er sicrhau cysonder â threfn gynllunio’r sefydliad yn ei grynswth, a’r Dirprwy Is-Ganghellor newydd dros Addysgu a Dysgu yn goruchwylio’r cyfan ac yn gyrru’r strategaeth ymlaen.
Bwriedir i’r Strategaeth Addysgu a Dysgu fod yn ddogfen rymus gyfredol.  Bydd y myfyrwyr, y staff a’r partneriaid allanol yn parhau i ffurfio elfennau’r cynllun mewn ymateb i wybodaeth newydd a’r galw a fo am wybodaeth newydd, ac i newidiadau a fo yng ngofynion yr economi ac yn y gymdeithas yr ydym yn ceisio dylanwadu arni. Er nad oes disgwyl i amcanion cyffredinol y Brifysgol newid yn gyflym, hwy yw’r meini prawf o ran barnu pa mor briodol yw’r gweithgaredd addysgu a dysgu yng nghyswllt ei gyfraniad at genhadaeth y Brifysgol.  Dogfen y Strategaeth Addysgu a Dysgu sy’n nodi’r sefyllfa bresennol yn y broses barhaus o wella y mae’r Brifysgol yn cyfeirio ei chenhadaeth ati yn hyn o beth. 

Y Strategaeth Addysgu a Dysgu yn y Sefydliad 
Mae’r gweithgareddau a’r blaenoriaethau allweddol yn deillio o ddau amcan y Strategaeth hon (gweler Adran 2), ac wedi’u hamlinellu fel cyfres o amcanion penodol a fydd, yn ôl tyb y Brifysgol, yn ei gosod ar y blaen ym maes Addysg Uwch fyfyriwr-ganolog yng Nghymru.  At y diben hwn, bydd y Brifysgol, yn dilyn ei strategaeth sefydliadol ar Addysgu a Dysgu trwy anelu at saith nod strategol sydd, yn eu tro, wedi’u llywio gan yr egwyddorion a amlinellir yn Adran 4.
Bydd y Brifysgol yn gwneud fel a ganlyn:
3.1
Hyrwyddo rhagoriaeth mewn addysgu a dysgu.
3.2
Sicrhau dull myfyriwr-ganolog o addysgu a dysgu
3.3
Archwilio sut y gallai cydweithredu â sefydliadau eraill wella addysgu a dysgu.
3.4
Datblygu dulliau effeithiol o gefnogi a chyfarwyddo myfyrwyr.
3.5
Hyrwyddo a gwella cyflogadwyedd myfyrwyr.
3.6
Datblygu ac ehangu addysgu a dysgu cyfrwng Cymraeg. 

3.7
Defnyddio technoleg dysgu ac e-ddysgu yn y modd priodol.
Mae gan bob un o’r rhain gyfres glir o amcanion sydd â gweithrediadau cysylltiedig a thargedau (lle bônt yn berthnasol) sy’n amlinellu’r hyn sydd i’w gyflawni a sut (gweler y Cynllun Gweithredu, ynghlwm fel Atodiad Un). Ar y cyd, mae’r rhain yn nodi'r ffyrdd y mae’r Brifysgol yn darparu’r dulliau o ddarparu yn y meysydd allweddol sydd wedi’u nodi o fewn Canllawiau CCAUC.
O fewn y fframwaith cyffredinol hwn sy’n rhoi agenda tymor hir ar gyfer datblygu addysgu a dysgu ym Mangor, mae’r sefydliad wedi nodi blaenoriaethau ar gyfer y flwyddyn hon (2004-5 – 2006/7) fel meysydd penodol lle ceir budd trwy weithredu’n ddwys. Mae hyn wedi’i adlewyrchu yn y proffiliau cyllido o ran dyrannu adnoddau at gefnogi strategaethau Addysgu a Dysgu. Mae nodi blaenoriaethau yn rhoi canolbwynt ar gyfer gweithredu, ac yn creu ymdeimlad o bwrpas y gellir ei ddefnyddio’n fuddiol wrth ddatblygu a lledaenu’r Strategaeth ei hun.
Dyma’r blaenoriaethau sydd wedi’u nodi ar gyfer y Strategaeth bresennol:
· Datblygu posibiliadau’r proffil datblygiad personol a gychwynnwyd yn 2003/04, ac arbrofi ag ef mewn Ysgolion ac Adrannau, fel y gall myfyrwyr (o’r holl gefndiroedd amrywiol) reoli, cofnodi, ystyried a chyflwyno eu cyraeddiadau yn well. Mae hyn yn ategu Amcan 3.4.
· Rhoi sicrwydd ynglŷn â’r Rhaglen Arwain Cyfoed, lle dynodir Arweinydd Cyfoed i bob myfyriwr Bl.1 ym mhob adran, er mwyn eu galluogi i gyfranogi i’r eithaf ym mywyd y Brifysgol (yn academaidd ac yn ymarferol) – agwedd sydd o bwys arbennig yn yr agenda ar amrywiaeth / ehangu mynediad. Mae hyn yn ategu Amcan 3.2.
· Gwella dulliau a mecanweithiau a’u cydlyniad, fel y bydd addysgu a dysgu yn gwella trwy gefnogi arferion addysgu a dysgu (yn benodol) yn achos academyddion yng nghanol eu gyrfa ac eraill sydd, yn nodweddiadol, y tu allan i’r ddarpariaeth sydd ohoni, a hynny er mwyn symbylu a chefnogi arferion da ac arloesol a fydd yn gwella dysgu y myfyrwyr. Mae hyn yn ategu Amcanion 3.1 a 3.5.
· Gwella darpariaeth arall ar gyfer datblygu staff, yn cynnwys gweithredoedd yn ymwneud ag amrywiaeth a materion cysylltiedig. Mae hyn yn ategu Amcanion 3.1 a 3.2.
Fel blaenoriaeth ychwanegol, fel rhan o barhad Cynllun y Brifysgol ar yr iaith Gymraeg, bydd y materion isod yn cyfrannu at ddatblygu cynllunio ac ymarfer yng nghyswllt addysgu a dysgu:
· Adolygu, ar raddfa fawr, y ddarpariaeth gyfrwng Cymraeg a geir o fewn pob canolfan academaidd, ac ar dargedau tymor canolig a thymor hir (3-10 mlynedd)
Mae’r dulliau o symud ymlaen â’r  blaenoriaethau hyn wedi’u nodi o fewn y cynllun gweithredu.

Yr Egwyddorion Sylfaenol yng nghyswllt Addysgu, Dysgu a Chyrhaeddiad Graddedigion
Fel cymuned ddysgu, mae gan y Brifysgol hanes cadarn o ddarparu addysg o ansawdd uchel.  Mae’r strategaeth ar gyfer addysgu a dysgu yn golygu adeiladu ar y sylfaen gadarn hon ac ar arbenigedd ac ymroddiad ei staff.  O’r herwydd, mae’r Brifysgol o’r farn ei bod yn bwysig fod ei hagwedd at ddysgu yn seiliedig ar egwyddorion cadarn. Mae’r egwyddorion isod, felly, yn fframwaith pwysig o ran llywio’r Strategaeth a gosod y meini prawf sylfaenol:-
4.1
Mae addysgu yn ddull o gyrraedd diben.  Ei fwriad yw cynorthwyo myfyrwyr i ddysgu a gwireddu amcanion rhaglenni astudiaeth fel y maent wedi’u nodi. Nid cyfleu gwybodaeth yn unig yw’r nod.  Yn ogystal, bwriedir rhoi profiadau sy'n trawsnewid myfyrwyr, ac mae ansawdd yr addysg i’w farnu yn ôl ei addasrwydd ar gyfer y dibenion hyn.
4.2
Mae gan fyfyrwyr a staff gyfrifoldebau clir.  I gadw’r breintiau o berthyn i gymuned ddysgu’r Brifysgol, mae disgwyl i fyfyrwyr gymryd rhan weithredol yn eu hastudiaeth, ac yn y modd y defnyddiant medrau disgyblaethol a rhyngddisgyblaethol er mwyn gwella ei dealltwriaeth a’u gwybodaeth.  Cyfrifoldeb personol myfyrwyr yw adnabod a defnyddio’r cyfleoedd niferus i ehangu eu medrau personol a gynigir yn y Brifysgol. Ceir cyfrifoldeb personol ar i staff y Brifysgol weithredu mewn modd effeithiol ac effeithlon, a darparu cyrsiau sy’n briodol ac yn ddiweddar, o safbwynt academaidd, pedagogaidd a thechnegol.  Mae’r cyfrifoldeb hwnnw yn gofyn am roi gwybodaeth, cyngor a chyfarwyddyd clir i fyfyrwyr cyn, yn ystod ac ar ôl cwrs.  Mae hefyd yn golygu ethos sefydliadol sy’n prisio addysgu a dysgu yn uchel.
4.3
Mae myfyrwyr yn cyflawni i’r eithaf pan gânt symbyliad a sialens ddeallusol trwy amrywiaeth o ddulliau addysgu a dysgu.  Defnyddir dulliau penodol i wella eu disgwyliad am lwyddiant trwy ymaddasu at wahanol anghenion, lefelau dealltwriaeth, patrymau dysgu a gobeithion myfyrwyr ac addysgwyr.
4.4
Mae ansawdd uchel o ddysgu ar lefel prifysgol yn dibynnu ar ddealltwriaeth frwdfrydig a disgybledig o bwnc gan yr athro.  Mae hyn yn gysylltiedig ag ysgolheictod ac ymchwil, a hefyd yn seiliedig ar yr angen i athrawon fod yn ymarferwyr adfyfyrgar mewn Addysg Uwch, gan ddarparu modelau o ysgolheictod a dysg.
4.5
Ymchwil i addysgu a dysgu yw’r sail orau ar gyfer datblygiadau mewn addysgu a dysgu.
O fewn y fframwaith hwn, ac yng nghyd-destun pynciau penodol, a chan gyfeirio at ddatganiadau ar ‘feincnodi’ pynciau, disgwylir y bydd graddedigion wedi gweithio tuag at gyrraedd:
· Cariad a pharch tuag at ddysgu.
· Gwerthfawrogiad o’r traddodiadau diwylliannol ac ieithyddol y mae dysgu’n digwydd o’u mewn.
· Dealltwriaeth gydlynol o faes astudiaeth, ei ddisgyblaeth(au) a’i fedrau penodol, ei gysylltiad â phynciau eraill, ac ymwybyddiaeth o’i oblygiadau ehangach.
· Medrau academaidd cyffredinol, sef rhesymu beirniadol, cysyniadu, dadansoddi, synthesis, gwerthuso, adnabod problemau, dulliau o’u datrys, a chyfathrebu a chyd-fyfyrwyr a chynulleidfaoedd lleyg perthnasol.
· Ymdeimlad datblygedig o annibyniaeth wrth ddysgu, yn ymgorffori strategaethau a dulliau astudio priodol, yn cynnwys y gallu i asesu anghenion dysgu personol ac i gymryd cyfrifoldeb dros ddatblygiad personol a phroffesiynol parhaus fel medrau trosglwyddadwy ar gyfer dysgu gydol oes.
· Medrau wrth ymroi at eu proffesiwn, ar sail datblygu medrau cyflogadwyedd a rheolaeth yrfaol, a gwerthfawrogiad o le menter unigol, gwaith tîm ac entrepreneuriaeth a gawsant trwy brofiad perthnasol, a defnyddio medrau y maent wedi’u hennill yn y cwricwlwm.

Cysylltiadau â Strategaethau a Chynlluniau Sefydliadol Eraill
Cydnabyddir y cysylltiad â Chynlluniau, Strategaethau a Pholisïau eraill o fewn y Brifysgol o fewn y Genhadaeth a’r Cynllun Strategol unigol, gyda chyd-gyfraniadau bob ffordd. Fodd bynnag, mae integreiddio strategaethau a pholisïau yn agwedd sy’n datblygu yn y drefn gynllunio sy’n datblygu o fewn y Brifysgol, lle cydnabyddir y gellir o hyd greu mwy o gysylltiad rhwng y gwahanol weithredoedd. Mae sicrhau datblygu polisi a strategaeth o fewn y Brifysgol sydd nid yn unig yn drylwyr ac yn effeithiol, ond hefyd yn gydlynol, hefyd yn rhan o’r ail-strwythuro cyfredol sy’n digwydd yn y dulliau gweithredu a’r blaenoriaethau o fewn trefn lywodraethol PCB. (Gweler Adran 7, Rheolaeth y Strategaeth).
Ceir cyswllt agos rhwng datblygiad a gweithrediad y Strategaeth hon, a pholisïau’r Brifysgol a’r modd y gweithredir y rhai sy’n ymwneud â Sicrhau Ansawdd Addysgu. Nid yn unig y ceir gorgyffyrddiad agos o staff perthnasol rhwng y ddau Grŵp Tasg newydd dan sylw (Addysgu a Dysgu ac Arolwg Sefydliadol/Pwerau Dyfarnu Graddau), ond ar lefel strategol a chynllunio, datblygir y ddau gan roi ystyriaeth o’r anghenion a’r pryderon a geir ym meysydd gwella a hefyd sicrhau ansawdd. Mae hyn yn dal yn wir wrth i’r Brifysgol ddatblygu ei chais am geisio Pwerau Dyfarnu Graddau, lle rheolir y gofynion allanol ar gyfer yr ASA, er enghraifft, ochr yn ochr ag ystyriaeth y sefydliad ei hun yng nghyswllt darpariaeth uchel ei hansawdd. Mae’r dulliau hyn sydd gan y Brifysgol o Sicrhau Ansawdd hefyd yn ceisio sicrhau bod datblygiadau perthnasol o ran Meincnodi Pynciau, er enghraifft, yn cael eu deall yn iawn ac, os oes angen, eu gweithredu.
Mae swyddogaeth AU yn yr economi ranbarthol ac mewn cymdeithas yn bwysig, a rhoddir amlygrwydd i gyfraniad Addysgu a Dysgu o fewn Strategaeth y Brifysgol yng nghyswllt y Drydedd Genhadaeth. Mae cyfraniad addysgu a dysgu i’w weld o ran y graddau y mae myfyrwyr a graddedigion yn chwarae rhan weithgar o fewn y Rhanbarth, naill ai trwy leoliadau a swyddi yng Nghymru, neu drwy waith gwirfoddol a gwaith mewn ysgolion. Mae strategaeth y Drydedd Genhadaeth yn ymdrin â’r angen i ddatblygu strategaeth ynglŷn â’r ffordd orau i gefnogi’r cyfraniad cadarnhaol hwn er budd y gymdeithas leol, a’r myfyrwyr a’r graddedigion eu hunain. Mae datblygu’r cwricwlwm o ran agweddau ar gyflogadwyedd, yn cynnwys entrepreneuriaeth, yn agwedd y parheir i’w datblygu trwy Strategaethau’r Drydedd Genhadaeth ac Addysgu a Dysgu.
Mae’r Brifysgol yn derbyn pwysigrwydd dysgu gydol oes a’r posibiliadau y mae darpariaeth fodiwlaidd yn eu rhoi o ran galluogi pobl i astudio ar gyfnodau priodol o’u gyrfa.  Ar ôl bod yn rhan o’r symudiad llwyddiannus tuag at hyrwyddo annibyniaeth ymysg myfyrwyr, datblygiad proffesiynol parhaus a dysgu gydol oes, mae’r Brifysgol mewn lle da i ehangu ei darpariaeth o raglenni Meistr sydd â gogwydd galwedigaethol.  Bydd rhaglenni o’r fath yn cael budd o’r profiad eang o ddysgu ac asesu a geir trwy gymryd rhan yn y gwaith o ddatblygu dysgu sy’n gysylltiedig â’r gweithle ar bob lefel mewn addysg ôl-orfodol.
Mae PCB wedi ymrwymo ers amser i ehangu mynediad i AU ac, yn ein Strategaeth gyfredol ar Ehangu Mynediad, ceir nifer glir o gysylltiadau â’r Strategaeth Addysgu a Dysgu. Mae ein hanes o ddenu nid yn unig gyfran uchel o israddedigion  hŷn, ond hefyd fyfyrwyr o gefndiroedd difreintiedig yn parhau’n gryf. O ran cadw myfyrwyr, PCB yw’r ail yng Nghymru.  Yn fwy diweddar, rydym wedi sefydlu Rhaglen Dawn a Chyfle mewn ysgolion yng Ngogledd Cymru sydd â niferoedd sylweddol o ddisgyblion o grwpiau economaidd-gymdeithasol is; yn olaf, mae ein menter i greu ac arwain Prifysgol Gymuned Gogledd Cymru wedi’i hanelu’n benodol at ehangu cyfranogiad trwy ddatblygu llwybrau dilyniant hyblyg a darpariaeth newydd yn y gymuned. Mae’r holl enghreifftiau hyn yn gynwysedig yn amcanion y Strategaeth Ehangu Mynediad, a hwythau yn eu tro yn gofyn am i’r Strategaeth Addysgu a Dysgu roi’r gefnogaeth angenrheidiol er sicrhau bod modd eu darparu, o fewn y llwybrau academaidd a hefyd wrth Gefnogi Myfyrwyr.
Ar ben hynny, bu PCB wrthi’n weithgar yn cymryd rhan mewn gweithgareddau ehangu mynediad, yn cynnwys defnyddio’r cyllid at Addysg Barhaol nad yw’n arwain at gymwysterau nac yn alwedigaethol a’i dargedu at grwpiau sydd, yn draddodiadol, wedi’u tan-gynrychioli mewn Addysg Uwch, a mentrau trwy gytundeb ag ysgolion mewn ardaloedd sydd ag amddifadedd economaidd a chymdeithasol, a niferoedd isel yn cymryd rhan mewn Addysg Uwch.  

Un enghraifft yn unig yw’r cysylltiad hwn â’r gymuned o’r modd y mae’r Brifysgol wedi adnabod ei swyddogaethau a’i chyfrifoldebau o fewn y cyd-destun rhanbarthol yng Nghymru.  Yn arbennig, PCB yw’r sefydliad mwyaf blaenllaw o ran darparu addysg gyfrwng Cymraeg o ansawdd uchel.  Mae cynlluniau ar y gweill i ehangu’r ddarpariaeth o gyrsiau cyfrwng Cymraeg yn ystod y blynyddoedd nesaf, yn ôl y manylion a geir yng Nghynllun yr Iaith Gymraeg, lle mae’r Grŵp Tasg Astudiaethau Cyfrwng Cymraeg wedi datblygu cynllun cynhwysfawr ar gyfer cefnogi a datblygu’r ddarpariaeth hon.  Y Brifysgol fu’r prif ddarparwr o bersonél proffesiynol hyfforddedig yn y rhanbarth mewn sawl maes:  gwaith cymdeithasol, iechyd, addysg, llywodraeth leol a’r cyfryngau.  Mae’r cyfraniad hwn yn deillio o ymrwymiad hanesyddol i ddefnyddio’r Gymraeg mewn Addysg Uwch.
Trwy’r Cynllun Strategol hwn a gweithredoedd perthnasol, mae’r Brifysgol wrthi’n datblygu’r isadeiledd sy’n angenrheidiol fel y gall ddarparu addysgu a dysgu o ansawdd uchel mewn modd effeithiol.  Mae hyn yn cynnwys nid yn unig gweithredu i ddarparu lle ac adnoddau priodol ar gyfer addysgu, er enghraifft, ond hefyd ddatblygu’n weithgar wrth ehangu mynediad (yn ôl y manylion a geir yn Strategaeth y Brifysgol ar Ehangu Mynediad) a rhoi cefnogaeth i amrywiaeth eang o fyfyrwyr, yn cynnwys rhai ag anghenion penodol, megis anableddau, er enghraifft. Mae’r pwynt olaf hwn yn cael ei gryfhau trwy Gynllun Datblygu’r Brifysgol yng nghyswllt Anabledd, lle gwelir fod y gefnogaeth a’r arfer gorau a ddatblygir i ateb anghenion dysgu myfyrwyr a all fod dan anfantais oherwydd anabledd yn rhoi cyfle i wella’r gefnogaeth a roddir i ddysgu a’r ddarpariaeth ar gyfer yr holl fyfyrwyr; gan y gall yr arfer gorau i un grŵp o fyfyrwyr fod yr arfer gorau i bawb.
Mae’r gorgyffyrddiad rhwng meysydd strategol wedi’i  nodi ymhellach o fewn y Cynllun Gweithredu (gweler Atodiad Un).

Targedau Ansoddol a Meintiol
Mae nodau’r Strategaeth hon (gw. Adran 2), a’r amcanion cysylltiedig (gw. Adran 3) i’w gwireddu trwy gyfres o weithredoedd manwl sydd wedi’u hamlinellu yn y Cynllun Gweithredu (gw. Atodiad Un). Mae’r Cynllun hwn yn amlinellu, o tan pob un o’r amcanion strategol (gw. Adran 3) gyfres o amcanion allweddol, a’r gweithredoedd a’r targedau arfaethedig (yn feintiol ac yn ansoddol) wedi’u diffinio. Nodir y gwahaniaeth rhwng tymor byr a thymor hir (yn ôl cais CCAUC) trwy’r rhan honno o’r Cynllun Gweithredu cyffredinol sy’n pennu “Erbyn Pa Bryd”, yn hytrach na thrwy greu dau gynllun ar wahân, gan fod llawer o’r amcanion a’r gweithredoedd yn berthnasol i’r tymor byr ac i’r tymor hir.
Mae arolygiaeth a rheolaeth cynnydd wrth ochr gweithgaredd a gynllunnir a thargedau, fel ei gilydd, wedi’u hamlinellu yn Adran 7, a chydnabyddir hynny fel dull ategol hanfodol o ddarparu yn ôl y bwriad ac o gyrraedd targedau. Yn ogystal, bydd y Brifysgol yn ceisio symud y tu hwnt i fesuriadau gweithgaredd a thargedau yn unig, o ran arolygu Addysgu a Dysgu yno, ac yn ystyried y ffordd orau i ystyried agweddau megis effaith, deilliannau a gwerth.

Rheoli'r Strategaeth
Bu’r sefydliad yn mynd trwy gyfnod o ad-drefnu a newid ar raddfa fawr yn ei threfn lywodraethol a’i threfniadau rheoli. Bu’r rhain yn ymgais i wella’r drefn o wneud penderfyniadau, ac bu’r rhai sy’n gysylltiedig ag Addysgu a Dysgu yn rhan o’r newid hwn. Y prif newidiadau fu cyfuno tri o’r Pwyllgorau blaenorol i greu un  grŵp, a sefydlu Dirprwy Is-Ganghellor newydd, â chyfrifoldeb dros Addysgu a Dysgu. Addysgu a Dysgu, Datblygu Addysgu a Dysgu a Sicrhau Ansawdd yw’r tri phwyllgor a gyfunwyd.  Erbyn hyn, maent yn ffurfio’r  Grŵp Tasg unigol ar Addysgu a Dysgu, dan gadeiryddiaeth y DI-G newydd.
Dyma Gylch Gwaith newydd y Grŵp Tasg newydd hwn:
· Hyrwyddo addysgu a dysgu o ansawdd uchel;
· Cynghori a goruchwylio’r modd y mae’r Brifysgol yn gweithredu ei Strategaeth Addysgu a Dysgu;
· Datblygu a gweithredu strategaethau i sicrhau bod addysgu a dysgu yn cael eu darparu’n effeithiol ac yn effeithlon;
· Ceisio cynyddu’r cyllid allanol a geir ar gyfer addysgu a dysgu;
· Adrodd wrth y Pwyllgor Gweithredu.
Bydd hefyd gyswllt agos â Grŵp Tasg arall, sef yr un sydd â chyfrifoldeb dros Arolwg Sefydliadol a Phwerau Dyfarnu Graddau, er sicrhau’r cysonder sy’n angenrheidiol rhwng y meysydd cydgyfeiriol hyn o fudd a gweithrediad.
Y Grŵp Tasg Addysgu a Dysgu, dan gadeiryddiaeth y DI-G dros Addysgu a Dysgu, fydd yn gyfrifol am y trefniadau ar gyfer datblygu, monitro a gwerthuso’r strategaeth, ei heffaith, a hefyd y targedau. Bydd cyfrifoldebau penodol gan swyddogion perthnasol o fewn y sefydliad yn y Gofrestrfa Academaidd ac mewn mannau eraill, i weithredu yn ôl yr angen ar lefel unigol ac adrodd yn ôl i’r GT Addysgu a Dysgu. Bydd pob maes gweithredu a nodir o fewn y Cynllun Gweithredu yn gofyn am adroddiad blynyddol ar weithgaredd, cynnydd tuag at dargedau ac effaith, i’w ystyried gan y GT Addysgu a Dysgu a swyddogion.
Bydd y GT Addysgu a Dysgu yn monitro ac arolygu yn barhaus, a’r gwerthusiad yn seiliedig ar ddull rhagolygol ac adolygol fel ei gilydd; yn rhagolygol am y gellir defnyddio’r canlyniadau i lywio cynnydd yn ystod y cyfnod gweithredu; yn adolygol wrth ganfod, ar ddiwedd gweithred, y graddau y gwireddwyd yr amcanion a’r targedau. Yna, bydd y GT Addysgu a Dysgu yn adrodd wrth y Pwyllgor Gweithredu a all ystyried y goblygiadau ehangach a’r effeithiau a gaiff ar feysydd eraill o fewn strategaeth a pholisi’r Brifysgol, ac yna roi adborth a chyfarwyddyd ar y Strategaeth. Yna, bydd y GT Addysgu a Dysgu yn diwygio’r Strategaeth hon ar Addysgu a Dysgu, gan roi cyfle blynyddol i’w hystyried, nid yn unig gan y grŵp ymgynghorol gwreiddiol, ond hefyd gan y Penaethiaid Adrannau, y Deoniaid a swyddogion perthnasol eraill.
Ar lefel sefydliadol, y Senedd o hyd yw awdurdod academaidd y Brifysgol, gyda chyfrifoldeb cyffredinol dros ei waith academaidd, ond yr Ysgolion a’r Adrannau sydd â chyfrifoldeb dros gynnal gweithgareddau dysgu effeithiol ac effeithlon i’r lefelau a’r safonau y cytunir arnynt, gyda chefnogaeth y polisïau, y prosesau a’r dulliau gweithredu a ddisgrifir yn y Llawlyfr Sicrhau Ansawdd.
Yn gyffredinol, y Gwasanaethau Gwybodaeth, dan reolaeth Cyfarwyddwr Gwasanaethau Gwybodaeth (GG) sy’n rhoi cymorth technegol ac addysgol i’r gymuned academaidd.  Mae GG yn derbyn adnoddau o sawl ffrwd gyllidebol, yn cynnwys y cyfrif cyffredinol, y grant cyfarpar a mentrau arbennig.  Daw cymorth ychwanegol i staff ar gyfer cyflwyno a datblygu o’r Sefydliad Ymchwil dros Wella Dysgu (rhan o’r Ysgol Addysg) a’r swyddfa datblygu staff o fewn Adnoddau Dynol.
Mae’n ddyletswydd ar bob aelod o’r staff academaidd ac unrhyw unigolyn a gyflogir gan y Brifysgol i addysgu i ddarparu’r addysg (yn cynnwys dyletswyddau academaidd arferol megis asesu neu ddatblygu cyrsiau) a ddynodir iddynt, i’r safonau uchaf posibl.  Mae ethos y Brifysgol a’i rhaglen ar gyfer datblygu’r cwricwlwm a datblygu staff yn annog cysyniad yr ‘ymarferwr adfyfyriol’.  Mae’r Brifysgol yn monitro effeithiolrwydd y modd y gweithredir ar y cyfrifoldeb hwn trwy amryw o ddulliau gweithredu ar lefel Adrannol a Sefydliadol, a bydd yn chwilio am ffyrdd o wella hyn ymhellach, er enghraifft, trwy wneud defnydd mwy effeithiol o’r dulliau presennol a geir ar gyfer arolygu staff. Yn wir, yn ystod y flwyddyn i ddod, rhoddir ystyriaeth ehangach i’r modd y caiff cymorth i staff ei ddarparu a’i gydlynu at ddibenion datblygu staff ac addysg.
**************************

� Hwn yw’r corff sy’n ceisio sicrhau cydlyniad academaidd a sefydliadol, a synergedd â chynlluniau a datblygiadau  eraill o fewn y sefydliad, ac ystyried gwella a sicrhau ansawdd addysgu a dysgu.

